
Martxeli Sagastume, Ainhoa Etxeberria eta Iñaki Azaldegi, atzo udaletxean eginiko aurkezpenean. I. TERRADILLOS

Jostatzen
erakusten
Kultura ›› Jolasak
ezagutzeko ekintzak
antolatu dituzte; Joxerra
Garziaren hitzaldia ere
izango da euskarari buruz

IÑIGO TERRADILLOS

Tolosako Udaleko Euskara Ba-
tzordeak eta Aitzol Udal Euskalte-
giak antolatuta, bi ekimen izango
dira datorren astean gazteei eta eu-
ren gurasoei zuzenduak.

Lehena Tolosako 3 ikastetxee-
tan burutuko da, hau da, Hirukide
Jesuitinak, Laskorain ikastola eta
Samaniego eskolan. Lehendabizi-
ko aldiz, jostailuen eta jolasen in-
guruko tailerrak egingo dituzte da-
torren asteartean eta asteazkene-
an, hilaren 20an eta 21ean.
Arrasateko Txatxilipurdi euskara
taldeak bideratzen du. «Ekimen
honekin nahi dugu ikusarazi zein
garrantzitsua den jolastea eta jola-
sak haurren hezkuntzarako»,
azaltzen du Ainhoa Etxeberria
Udaleko euskara batzordeko bu-

ruak. Haur Hezkuntza eta Lehen
Hezkuntzako ikasleentzat dira tai-
lerrak, eta «ondo pasatzeaz gain,
aisialdiaz ere euskaraz gozatzea,
euskal kantuak eta jolasak ezagu-
tarazi eta harremanak lantzea da
helburua». 

Jolasen aukeraketa 
Tailerrarekin lotuta, Jostailu ego-
kia aukeratzeko gomendioak hi-
tzaldia ere antolatu dute guraso eta
hezitzaileentzat. Uxue Zabaleta
eta Maite San Vicente irakasle eta
pedagogoek emango dute hitzal-
dia, hilaren 21ean, 19:00etan uda-
letxeko pleno aretoan. Jolasaren
garrantziaz, eta jolas mota ezber-
dinez eta hauei dagozkien jostai-
luei buruz ariko dira. Gurasoek ja-
kitea zein jolas mota dauden, zein-
tzuk izan daitezkeen jostailu on
baten ezaugarriak eta zein adineko
haurrei dagozkien eman nahi dute
ezagutzera. 

Euskararen inguruan hitzaldia
Bestalde, Aitzol Udal Euskaltegia-
ren 25. urteurrenaren harira anto-

latutako beste ekitaldi bat izango
da datorren asteartean, hilaren
20an. Hain zuzen ere, Joxerra
Garzia irakasle, bertsozale eta
idazleak Eta euskarak ez badu bizi-
tzeko balio, zer? hitzaldia emango
du Aitzol Udal Euskaltegian
10:00etan. Tolosako ikastetxeeta-
ko 16 eta 18 urte bitarteko ikasleei
dago zuzendua hitzaldia, baina Ai-
tzoleko ikasleek, eta animatzen
den herritar orok ere har dezake
parte. Hizkuntzak bizitzeko duen
balioa adibideen bidez saiatuko da

definitzen. «Euskarak balio ez
badu, nola egokitu gure premiak
asetzeko, nola lortu hizkuntzare-
kin gozatzea? Jendeak hizkuntza
batean bizi behar badu, hizkuntza
horretan gozatu behar du». Ho-
rrelako galderak eta adierazpenak
azaltzen saiatuko da Joxerra Gar-
zia.

«Hizlaria kontuan hartuta, hi-
tzaldia bera ziur interesgarria
izango dela», azaldu du Martxeli
Sagastumek Aitzoleko zuzenda-
riak. «Izan ere, Joxerrak ezagutu

edo tratatu duten guztiengan utzi
du arrastoa; batzuk iritzi berekoak
direlako, beste zenbaitek desber-
din pentsatzen duelako, baina ez
dut uste inor asko ezberdin uzten
duen pertsona denik, ez lehen eta
ez orain: badaki geziak noiz, nola
eta nora bota».

Bestalde, hitzaldia aurkezteaz
gain, Aitzol Udal Euskaltegiaren
datorren urteko egutegia aurkez-
teko ere baliatu zuten atzo eginiko
urkezpena. 25. urteurrenak ere
protagonismoa du egutegian.

Kerobia taldekoak bigarren aldiz izango dira Bonberenean .HITZA

Musikaz beteriko asteburua berriro
Kultura ›› Kerobia talde
arrakastatsuaz gain, 
beste hiru talde izango dira
zuzenean asteburu
honetan Bonberenean,

HARRIET  BELLOSO

Bonbereneako  asteburuko agen-
da musikaz beterik dator berriro
ere.  Pasa den asteburuan bezala,
lau talde izango dira oholaren gai-
nean zuzenekoak eskaintzen
bihar gauean bi talde, eta etzi, beste
bi ariko dira. 

Biharkoan, Kerobia eta  121db
taldeak izango dira ikusgai eta etzi,
aldiz, Vice presidentes eta Moks-
ha. Kontzertuak, ohiko moduan,
22:30ean hasiko dira.

Kerobia berriro zuzenean
Kerobia   taldea Nafarroatik dator
Rose Escargot izena duen azken
lana aurkeztera. 121db taldekoak
Valentziatik datoz beraien azken
lana Canvis i Conseqüencies izene-
koa ezagutaraztea.

Bestalde, Vice president eta
Moksha  taldeak  etzi izango dira
zuzenean. Lehenengoak Gasteiz-
tik datoz beraien azken lana Bas-
que Street Boys izena duena aur-
keztera eta  bigarrenak  Kataluina-
tik datoz. Hauek Waterlooizeneko
euren azken laneko kantak zuze-
nean eskainiko dituzte Bonbere-
neako taula gainean. 

Bai biharko, bai eta etziko ema-
naldietarako sarrerak Bonberene-
an bertan eskuratu ahal izango
dira  bost euroren truke.

‘Errusiako
iraultzaren 
90. urtemuga’
hitzaldia gaur
Oargi elkartean

Gizartea ›› ’Euskal Herria
Sozialista’ aldizkariko kidea 
den Ibon Artolak emango du
hitzaldia, 19:00etan 

ERREDAKZIOA

Ibon Artola Euskal Herria Sozia-
lista aldizkariko kideak Errusiako
iraultzaren 90. urtemuga izenbu-
rua duen hitzaldia emango du
gaur, Tolosako Oargi mendi elkar-
tean 19:00etan. Elkartasuna Lati-
noamerikako fabrika okupatuekin
kanpainaren baitan kokaturiko hi-
tzaldia da gaurkoa.

@ Zurea da Hitza. Gure web-
gune berrituan zure kexa,

esker, albiste nahiz iritziak emate-
ko aukera izango duzu. Hau argita-
ratua izan dadin, bertan zure da-
tuak ipini beharko dituzu. Animatu
eta izan zaitez zu ere kazetari. Izan
ere, albiste hauek, ondoren pape-
reko edizioan argitaratuak izango
dira.

www.tolosaldekohitza.info

Joan den urtean Ilargi tabernakoek irabazi zuten pintxo onenaren saria, «babarrun gosariarekin». I. TERRADILLOS

Babarrun usaina zabaltzen
hasi da dagoeneko Tolosako
kale eta etxeetan barrena
Kultura ›› Ekitaldi
nagusiekin hasiz, gaur
arratsaldean, pintxo
lehiaketa egingo da
Zerkausiko merkatuan

ESTI EZEIZA

Babarrunen usaina Tolosan barre-
na zabaltzean hasi dela esan daite-
ke jada. Izan ere, ofizialki joan den
larunbatean hasi bazen ere Tolo-
sako Babarrunaren Astea, gaur ha-
siko da barreiatzen bere usaina,
pintxo lehiaketarekin. Hau gaur
arratsaldean, 17:00etatik aurrera
egingo da Zerkausian. Pintxoa
merkatuan bertan egingo dute eta
osagai nagusia Tolosako babarru-
na izatea da baldintza bakarra.
Joan den urtean, Ilargi tabernako-
ek sukaldatutako «babarrun gosa-
riak» irabazi zuen sari hau. 

Pintxo lehiaketaz gain, eta Baba-
rrun Asteko ekitaldiak kanpora
ateraz, Tolosako Babarrunaren
eguna opatuko dute gaur, egun
osoan zehar, Donostian. Hemen,
ekitaldien baitan, bazkaria izango
da Londres hotelean.

Pintxo lehiaketa gaur arratsal-
dean izango bada ere, irabazleen
izenak bihar eguerdian emango
dituzte jakitera, udaletxean gauza-
tuko duten ekitaldian.

Babarrunari omenaldia
Zaporea eta Osasunada aurtengo
Babarrun Astearen gai nagusia.
Tolosa Gourmet-en ekimen berri

honekin, lekaleen plater desberdi-
nen bitartez zaporea eta osasuna-
ren mundua ezagutzeko aukera
eman nahi du Tolosako Udalak.
Bestalde, oraingo honetan, «he-
rriak bere produktu ospetsuenari,
hau da, babarrunari, omenaldia
egin nahi dio». 

Lekale desberdinak gurean
Gastronomiaren onena IX. Batza-
rraren lankidetzarekin, lekalerik
onenak prestatzen dituzten eta
haietako askok zenbait Michelin
izarren jabe diren sukaldariek
prestatutako lekale platerrak das-
tatzeko aukera eskainiko du Uda-
lak. Lekale desberdinak dastatuko
dituzte ohiko janarien zapore eta
diseinu berriak sortuz egiten di-
tuzten janarien onarpen gisa. Era
berean, Martin Berasategi sukal-
dari ospetsuak egingo duen sukal-
daritza erakusketa, produktore,
pintxo eta sukaldarien lehiaketa,
babarrunaren enkantea edota pro-
duktuen feria bat ere izango dira,
beste ekintza batzuen artean.

Urrezko dominak
Hilaren 18an, berriro ere, jatetxe
handi bihurtuko da Tolosako Zer-
kausi eraberritua. Bertan, lekale
sukaldari ospatsuenak haien espe-
zialitateak prestatuko dituzte ma-
haikideen aurrean, 14:30etik au-
rrera. Bestalde, sukaldari hauek
hamar urrezko domina jasoko di-
tuzte, haien plateretan lekaleak
gehien eta hobekien prestatzeaga-
tik. 

Ondorengo sukaldariak saritu-
ko dituzte: Casa Gerardo, asturiar
fabadagatik; Hispania, «mongetas
del ganxet butifarrarekin»; Maher,
«pochas parrocas» direlakoenga-
tik; Fronton kafetegia; Tolosako
babarrun gorriengatik; Puerta 57,
«cocido madrileñoarengatik»; Al-
vargonzalez, bakailaoa garbantzu
zopa eta espinakekin prestatzea-
gatik; Zuberoa, azaron foi eta gar-
bantzu zoparengatik; El Portan del
Echaurren, «Caparrones con sa-
cramento» delakoarengatik eta
Tandoor, dilista laranjak azal ga-
beak  barazki eta espeziekin pres-
tatzeagatik.

IX. Batzarraren inaugurazioa
Donostian ospatzen den Gastro-
nomiaren Onena IX. Batzarrak
Tolosan izango du aurten inaugu-
razioa. Hau, hilaren 18an izango
da, iluntzeko bederatzietan. He-
men, Udalak eta ostalariek ongie-
torria emango diete bertaratuko
diren 150 batzarkideei. Honetara-
ko, leka protagonista izago den afa-
ria emango diete.

Pilota joko ezberdinak sustatuz
AISIA ]Xiba taldeak sustaturiko euskal jolas eta jokuen baitan, pilota joko
ezberdinak eta tailerrak gauzatu zituzten atzo Ibarrako kiroldegiko pilo-
talekuan, eta Tolosako Uzturpe eta Beotibarren. Bertan parte hartu zuten
Villabonako Jesusen Bihotza eta Flemingo ikasleek. Baita Ibarrako Uztur-
pekoek eta Tolosako Laskoraingoek. E. EZEIZA

Gipuzkoako Urak-ekoak protestan
GIZARTEA ]Gipuzkoako Urak SAko langileek mobilizazioekin jarraitzen
dute. Atzo goizean elkarretaratzea egin zuten Triangulo plazan 40 lagun
inguruk. Ekintza hauekin enpresaren hitzarmen propio exijitzen dute, eta
bide batez, eskatzen diote, berriro ere enpresa batzordearekin negozia-
ketetan hasteko. ESTI EZEIZA

ZZurea da hitza

Udazkenean, hostoei agur
GIZARTEA ]Biluzturik ari dira geratzen gure herriko zuhaitzak, izan ere, au-
rreko astean eta honetan Tolosako eta baita eskualdeko beste herrietako
zuhaitzen hostoak mozten ari dira Udaletako langileak. Argazki polita
iruditu zait, gurean udazkena ere heldu dela adierazteko eta bidaltzea
iruditu zait. ANA ARTOLA



‘Zizurkilen ezer ez ta festa!’ zikloaren baitan, Euskal Kantautoreen Gaua
antolatu dute biharko herriko hiru tabernatan. Garbiñe, Gari eta Petti izango
dira kontzertuak emango dituzten abeslariak. Sarrera doan izango da.

«Musika lasaia, gozoa egiten dut»
GARBIÑE › Musikaria

I. GARCIA

Garbiñek (Hernani, Gipuzkoa,
1981) irekiko du gaua. 22:00etan
emango du kontzertua Atxulondo
tabernan.
Iaz argitaratu zenuen ‘Ibilian’ dis-
koaren kantak abestuko dituzu? 
Diskoaren errepasoa eta gustuko
ditudan abestien bertsioak egingo
ditugu. 
Nola definituko zenuke zure mu-
sika?
Egia esan kostatu egiten zait. Jen-
deak jartzen didan etiketa poo me-
lodikoarena da, jazz ikutu batekin.
Musika lasaia, gozoa da.
Musikaria izateaz gain antzezlea
zara.

Bai, Madrilen ari naiz obra bat
prestatzen laster estreinatzeko.
Madrilen egoteak eragina izan du
kontzertuak ematerakoan?

Grabatzerakoan bai izan zela pix-
ka bat eromena. Kontzertuen ga-
raian joan-etorri asko eginez ibili
naiz, baina eramangarria izan da
orain arte. 
Lehenengoa duzu eskualdean
ematen duzuela, ezta?
Bai. Aurreko astean izan ginen Ur-
nietan, baina Tolosaldean ez dut
kontzerturik eman .
Taberna batean emango duzue
kontzertua. Zer iruditzen zaizu?
Egia esan orain arte leku asko eta
oso ezberdinetan jo dugu, bai an-
tzokietan, bai tabernetan. Giro ez-
berdina da antzoki batekin aldera-
tuz, familiarragoa. Gustura aritzen
naiz horrelako lekuetan.

HITZA

«Azken diskoa egin
dudan dotoreena da»
GARI › Musikaria

I. GARCIA

Egarri tabernan emango du kon-
tzertua Garik (Donostia, 1963),
23:15ean hasita.
‘Esperantzara kondenatua’, az-
keneko diskoa aurkeztukoduzu.
Nolako da?
Rock sonoritatea du eta oso bizia
da. Oso harro gelditu naiz lan ho-
nekin. Nire ustez egin dudan lanik
dotoreena da.
Zuzenean hori islatzen da?
Bai, noski. Boskote bezala ariko
gara, talde berria, eta abestiak az-
keneko diskoarenaz gain, errepa-

sotxo bat egiten dugu lehenengo
eta bigarrengo diskoaren kantak
eta gero baita ere Ertzainak-en
abestiak nire sonoritatera ekarriz.
Abesti asko ezagutuko ditu en-
tzulegoak.
Nire asmoa jendeak ordu eta erdi
gustura pasatzea da, eta espero
dugu lortzea. 
Lehenengo kontzertuetakoa
izango da.
Normalean diskoa kaleratu eta se-
gidan hasten zara zuzenekoekin.
Kasu honetan, diskoa ibilbide bat
izatea nahi genuen zuzenekoekin

hasi aurretik. Diskoak baditu bi hi-
labete kalean.
Zer harrera jaso du diskoak?
Oso ona. Publikoarengandik eta
erantzun oso ona jasotzen ari gara. 
Taberna batean ariko zarete?
Niri zuzenean jotzea gustatzen
zait, bost axola non. Nik nahi duda-
na da publikoa eta ni neu gustura
igarotzea.

HITZA

«Nahiago dut leku txikitan jotzea»
PETTI › Musikaria

I. GARCIA

Kontzertua ematen azkena Petti
(Bera, Nafarroa, 1973) izango da.
Aurrera tabernan emango du,
00:30ean.
‘On‘diskoa aurkeztuko duzu. Zer
dela eta izenburu hori?
Gehienbat on ingelesez martxan
jartzea delako eta garai bat bakar-
ka diskorik atera gabe pasatu du-
danez , berriz martxan nagoela
adierazi nahi dut. Baita ere disko
ona iruditzen zaidalako, ingelesa
eta euskarazko hitz-joko bat egin
nahi nuen.
Nola deskribatuko zenuke?
Amerikar kutsu haundia du. Kan-
tu batzuk blueseroak dira, beste
batzuk country-rock, vals bat ere

badago... Egin dudan diskarik bo-
robilena izango litzateke, musika
aldetik eta baita hitzen aldetik ere.
Denbora hartu duzu laugarren
diskoa argitaratzeko.

Bost urte izan dira bakarkako lanik
atera gabe. Beste gauzak egin ditut
tarte horretan. Ez nuen presarik
diskoa ateratzeko, orain momentu
polita zela erabaki genuen eta us-
tez hala izan da.
Zer aurkituko du Zizukileko kon-
tzertura doana?
Zizurkilen diska berriaren kan-
tuak joko ditugu gehienbat baina
aurreko diskoko kantu batzuk ere
entzun ahal izango dituzte.
Kontzertua taberna batean izate-
ak zer suposatzen du? 
Normalean nahiago izaten dut
leku txikitan jotzea. Hurbilago
egotean berotasun gehiago nabari-
tzen da ikuslegoaren aldetik eta
baita jotzen dugunon aldetik ere.

HITZA

Ezusteko ugari igandeko
Kilometroak 2008ko
aurkezpen ofizialean
Irura ›› Logoa, leloa eta
arropa aurkeztuko dituzte
Tolosako Leidor aretoan
12:00etan hasita egingo
den ekitaldian

I. GARCIA

Herritarrentzako Kilometroak
2008ko hasiera ekitaldia egin on-
doren, igande honetan aurkezpen
ofiziala egingo dute Tolosako Lei-
dor aretoan. Logoa eta leloa aur-
kezteaz gain, arropa erakustea du
helburu ekitaldiak. Ezusteko ugari
izango dira eta ekitaldiaren antola-
tzaileek horixe nabarmenduko
dute.

Ekitaldia 12:00etan hasiko da
eta 3 euroko kostua izango du sa-
rrerak. Leidorreko leihatilan ber-
tan egongo dira txartelak salgai
ekitaldia hasi baino lehen eta egun
hauetan Irurako Ikastolan bertan

ere lortu ahalko dira. Kike Amona-
rriz tolosarra eta Nerea Alias anoe-
tarra izango dira aurkezle lanak
egingo dituztenak. Desfile baten
bitartez erakutsiko dute Kilome-
troak 2008ren arropa. 

Aurpegi ezagunak desfilean
Hiru zatitan egingo da desfilea:
haurrei, gaztetxoei eta gazteei eta
gurasoei zuzendutako arropa era-
kutsiko dute. Irurako, Anoetako
Ibarrako eta Tolosako Ikastoleta-
ko eta Inmakulada ikastetxeko
ikasleek, irakasleek eta gurasoek
parte hartuko dute desfilean eta
baita aurpegi ezagunek ere.

Zozketa
Desfilea egin bitartean ezustekoak
izango dira. Bestalde, Tolosan ire-
kiko den Kilometroak 2008ren
arropa-dendan erosketak egiteko
60 euroko txartela zozketatuko
dute. 

Aizkardik Mendi
Astea antolatu du
datorren asterako
Villabona ›› Astelehenetik
ostegunera proiekzioak
ikusi ahalko dira Gurea
aretoan; iganderako mendi
ibilaldia eta bazkaria

ERREDAKZIOA

Aizkardi Mendi Elkarteak dato-
rren asterako Mendi Astea antola-
tu du. Astelehenetik ostegunera
emanaldiak izango dira Gurea are-
toan eta igandean bazkari batekin
amaituko den mendi ibilaldia an-
tolatu dute.

Astelehenean, hilak 19, Rio Me-
kong, vida tras el tsunami proiek-
zioa emango du Angel Cuerdo bi-
daiari tolosarrak. Asteartean, hilak

20, Aizkardiko kideek Teide (0tik
3.718 metrotara) La Palma irlaren
mendiakemanaldia emango dute.
Azteazkenean, hilak 21, Patxi
mundu bertikalean proiekzioa
emango du Patxi Usobiaga eskala-
tzaileak, kirol horretan orain arte
izandako ibilbidearen berri ema-
nez. Ostegunean, hilak 22, Alpi-
Manbo-Trangoproiekzioa eman-
go dute herriko zenbait gaztek.
Emanaldi guztiak Gurea aretoan
izango dira, 20:00etan.

Ibilaldia eta bazkaria
Igandean, hilak 25, mendi ibilaldia
antolatu dute Aizkardikoek.
08:30an elkartuko dira Olaede-
rran. Ibilaldia eta gero bazkaria
egingo dute. 

Aitor Sarasola eta Javier Madrazo Alegiko udaletxean, hitzarmena sinatzeko momentuan.N. URBIZU

Gazteentzako alokatzeko 
18 hornidura- ostatuen
hitzarmena sinatu dute 
Alegia ›› Gipuzkoako lehen
herria da halako etxebizitza
motak sustatzen; soldata
baxukoentzat eta herrian
erroldatutakoentzat da

ERREDAKZIOA

Atzo Alegian Javier Madrazo Eus-
ko Jaurlaritzako Etxebizitza eta
Gizarte Gaietako Sailburua izan
zen, alokatzeko 18 bat zuzkidura-
lojamendu inguru sustatzeko hi-
tzarmena sinatzen, Alegiko Aitor
Sarasola alkatearekin batera.  

Hitzarmenaren bidez, etxebizi-
tza berritzaile hauek aurrera era-
mango dituzte. Gipuzkoan egiten
diren mota horretako aurreneko
lojamenduak dira. Lurzoruaren
Euskadiko Legean aurreikusita
dago etxebizitza babestuaren iru-

di berri hau, eta gazteei zuzenduta
daude.

35 urtetik beherakoentzat dago
pentsatuta eta 50 eta 60 metro ka-
rratu ingurukoak izango dira, eta
soldata baxua dutenentzat berezi-
ki daude diseinatuta. Etxebizitza
hauek Beistinen daude, eta gaur
egun 36 etxebizitza libre daude
eraikitzen (Amezketako bidean). 

Alegian egon behar dira errolda-
tuta eskatzaileak eta dirusarrerak
mugatuak izan behar dira.  

Zozketa obrak bukatu aurretik
2008eko uztailetik aurrera hasiko
lirateke obrekin eta 2010ean buka-
tu nahi dituzte. Etxebizitzak buka-
tuta Alokabidek kudeatuko ditu.
Zozketa, berriz, obrak bukatu au-
rretik egingo lituzkete, eta Etxebi-
de arduratuko da horretaz. Mo-
mentuz Etxebiden Alegiko 37 gaz-

tek emana dute izena, eta 25ek alo-
kairua eskatu dute. Beraz, etxebi-
zitza hauek «Alegian dagoen eska-
era betetzen dute», Javier Madra-
zok esan bezala. 

Bide batez, Madrazok beste
udal batzuk animatu zituen egitas-
mo honetan parte hartzera: «Be-
rrizalea da eta interesgarria da.
Gazteentzat irtenbide berri bat da,
eta egoera ekonomiko larriei ere
erantzuna ematen dio». 

Hitzarmenak Udalaren osoko
bilkuraren onespena jasu du eta
Visesako Administrazio Kontse-
luak dagoeneko baimena eman du.   

Obrak zenbakietan
Eraikuntza obra 1.400.000 euro
kostako da eta urbanizatze-lanak
1.900.000 euro. Beraz, guztira
3.300.000 euroko inbertsioa izan-
go da. 

Gaztain-jatea eta
kantuak izango dira 
Bedaio ›› Etzi arratsaldean
toka eta mus txapelketak
jokatuko dituzte, eta
ondoren afaria egingo dute
Artubi elkartean 

N. URBIZU

Etzi Bedaion jai berezi bat egingo
dute. Gaztainak jango dituzte
gauean, afaltzeko garaian, baina
aurretik txapelketa ezberdinak
egingo dituzte. Artubi elkartea ar-
duratu da antolakuntzaz. 16:30ean
Artubi elkartean Bedaioko Mus
Txapelketa izango da eta bikote
bakoitzak 15 euro ordaindu behar
du. 

Ondoren 19:30ean Toka Txa-
pelketaren txanda izango da.

Frontoian edo elkartearen atarian
egingo dute. 

21:00etan afaria izango da  elkar-
tean, eta bertan gaztainak izango
dituzte postrerako. Aurretik txe-
rri-saiheskia izango da: «Inpor-
tanteena elkartzea eta gustura
egotea da», diote Artubi elkarteko-
ek. Gaztainekin batera kantuei
egingo diete lekua: Ixil-Ixilik, Ba-
ratze bat, Guk euskaraz... abestuko
dituzte denen artean. 

Gaztain-jaterako izen-ematea
Afaria irekia denez, oraindik ere
jendeak dei dezake izena emateko:
620 19 91 66. 60 lagunentzat dago
lekua eta 30ek jadanik badute joa-
teko asmoa. Izena lehen bailehen
ematea komeni da, Artubi elkartea
antolatzen joateko.

Ikasturte amaierako saioan.N. U.

Musika eskolakoen saioa bihar
Amezketa ›› 17:30ean
izango da goiko frontoian;
prestatuko dituzten
pintxoak kobratuko dituzte,
musika eskolari laguntzeko

NEREA URBIZU

Bihar Amezketako Kultur Astea-
ren baitan musika eskolako ikasle-
en emanaldia izango da goiko
frontoian (eskolakoan). 17:30ean
hasiko da emanaldia eta 19:30etik
aurrera txistorra eta pintxoak
izango dira dastatzeko, musika es-
kolakoek beraiek prestatutakoak,
hain zuzen. Udalak ardoa jarriko
du. 

Pintxo hauek euro batera izango
dira, eta diru honekin «musika es-
kolakoen zerbitzua hobetu ahal
izango da». Izan ere, musika esko-

lak ez dauka diru-sarrerarik, eta
pintxoekin ateratako diruak, esko-
laren beharrak asetzeko bidea
emango du: musika tresnak eros-
teko, irakasleei ordaintzeko... Uda-
lak diru laguntza bat ematen dio
eskolari baina hobe defenditzen
joateko halako ekitaldi alaiek la-
gundu dezaketelakoan daude an-
tolatzaileak. 

Lau lagun ariko dira lanean, bai-
na «beti jendea behar da laguntze-
ko», eta jadanik borondatez lan
egingo duen jendea ariko da; baina
lanerako gogoa duenari ere esker-
tuko diete: ogia mozteko, banatze-
ko, txorixoa mahaietara eramate-
ko... 

Meriendaren ondoren dantza
Tolosatik Irma Karrera joaten da
klaseak ematera, eta Jone Otsoa
Anoetatik. Biharko jaia Irma Ka-

rrerak antolatu du, eta bi irakasle-
en artean «giro polita» sortu dute
Amezketan. Hori ere eskertzekoa
da. Gainera, afari-meriendaren
ondoren Irma Karrerak berak
pandero-jotzaile batekin dantzal-
ditxoa egingo dute. «Jendea naz-
katu arte egon ahal izango da».  

Mingain urdinaren kasu
berriak baserri batean
Leitza ›› Lau kasu agertu
dira Goizuetako bi
baserritan eta Leitzako
batean: kasu honetan,
behiengan agertu da

ERREDAKZIOA

Mingain urdinaren gaitzaren ka-
suak agertu dira Leitzako baserri
batean Goizuetarekin batera. Lau
kasu ageri dira; behiak dira gaitza

dutenak. Nafarroako Gobernuak
«lasaitasuna» eskatu du, «ez baita-
go kezkatzeko arrazoirik».

Begoña Sanzberro Nafarroako
Gobernuaren Nekazaritza Gara-
penerako kontseilariak atzo jaki-
narazi zuenez, Leitzan baserri ba-
tean eta Goizuetan bitan agertu
dira. Haragia eta esnea arazorik
gabe kontsumi daitezkeela esan
zuen. Herenegun hasi ziren gai-
tzaren kontrako txertoa jartzen
Nafarroan. 

Iragan igandean ‘Lapur Zuloa’ antzezlana ikusi zuten frontoian.ANDER OTEZABAL

Kultur Astearen
azken txanpa 
gaurtik igandera
Berastegi ›› Gaur
Muñagorri eskolan 
Idoia Sanchez ipuin
kontalaria egongo da
16:30etik aurrera

ASIER IMAZ

Berastegiko Kultur Astea azken
astebukaerara iritsi da. Hala eta
guztiz ere, gaurtik igandera haur,
gazte eta helduek azken ekitaldie-
tan parte hartzeko aukera izango
dute. 

Igandea Azoka Eguna
Azken egunean, azaroak 18an,
egun handia ospatuko dute Beras-
tegin, izan ere, 11:00etatik aurrera
herriko frontoian Azoka egingo
dute. Bertan, Gazta lehiaketaz
gain, Berastegiko produktuak eta
eskulanak egongo dira eskuragai.
Argazki rallyko irabazleak ere
12:30ean erabakiko dira, sari bana-
keta ospatuko delarik frontoian.  

Barazkiak eta animaliak Azokan
ALEGIA ]Azaro Kulturalaren barnean, iragan igandean Barazki eta Ani-
malia Azoka edo Azoka Berezia egin zuten herriko plazan. Jende ugari
bildu zen barazkiak, ogiak, arraultzak, zaldiak, untxiak etab. ikusteko eta
erosteko asmoz. Ez zen hilabete honetako azken ekitaldia izan, besteak
beste igande honetan, Txintxarri Eguna ospatuko dute. EDU ARRAYET

Jon Altuna

A lavesen aurkako partidan ez-
ker hankako iztar txokoan

sortutako arazoak direla medio,
denboraldi baterako gelditzera be-
hartua nago.Futbolean dagoen
gauzarik txarrena ezbairik gabe le-
sioak dira. Eta ez mina ematen du-
telako, batek daraman erritmoa
erabat eteten dutelako baizik. Le-
sioek buruari asko eragiten diote
eta bolada txarrak pasatzen dira,
baina baten batek dioen bezala bu-
rua Up(gora),eta aurrera begiratu
behar da. Honela, lesioak lesio, az-
ken partidan «zezenak» hesiaren
atzetik ikustera behartua egon
nintzen. Eta egia esan, gauzak oso
desberdin ikusten dira, urdurita-
sun eta ezinegon handia izaten da.
Taldekideei ezin laguntze horrek
kirioak dantzan jartzen dizkio bati,
horregatik nahiago dugu zelai ba-
rruan egon, bertan urduritasuna
txikiagoa baita. 

Aipatu gabe ezin utzi, aurreko
astean Olaizolaren inguruan egini-
ko aipuak, Irujoren zaleren bat
sutu zutela eta broma tonoan iruz-
kin batzuk entzun behar izan ditu-
dala. Hauek aste honetan pozteko
esan, Barriolak partida handia egin
eta merezita irabazi zuela, igande-
an aztia ez baitzen azti ibili. Hala
ere, partida bikaina izan zen, afi-
zioa egiten duten horietakoa. Lei-
tza aldera joan zen garaipena, bai-
na oraindik zapela nora joango den
erabaki gabe dago. Kontuak kontu,
gure pilota maitea kirol handia da,
egunerokotasunean zer esan han-
dia ematen duena eta «pike» sano
ugari sortzen dituena. Panpi Ladu-
txek bere kantan dioen bezala,
«zer litzateke Euskal Herian pilo-
tarik gabe».

Futbolera itzuliz, aste honetan
Cordobaren aurka jokatu dugu.
Ligako bosgarren aurrekontu han-
diena duen taldea eta, bere baitan
jokalari aski ezagunak dituena;
Javi Morenoren (Milan-en ibilita-
koa) kasu. Gu bolada txarrean gen-
biltzan,ezin garaipenik lortu eta
partida zaila izango zela bagene-
kien. Hala ere, taldeak egoerari
buelta eman eta garaipena lortu
zuen. Asko sufrituta baina hiru
puntuak Ipuruan geratu ziren eta
azken batean horrek balio du, he-
mendik bi astetara inor ez baita
oroituko partida nolakoa izan zen,
emaitzaz bakarrik oroituko gara.
Garaipen honek arnas pixkat
eman eta sailkapenean toki ego-
kian ipini gaitu berriro ere. 

Harmailetan
baino hobe
zelaian

›› Zilarrezko
jaurtiketa

Jose Martin Deustoren
gezurrak argitzeko asmoz

Azaroaren 13ko HITZAn kaleratu-
tako idazkian ere, behin eta berriro
gezurretan ari zara. Noiz egon zara
182.2 artikulua aplikatzearen alde?
Egin dugun bilera guztietan, zu
hainbat alditan artikulu honen
aplikatzearen aurka azaldu zara,
“badaude beste moduak” izan da
zure betiko leloa. Inoiz ez duzu
eman irtenbide bat Leaburu-Txa-
ramako Udala osatzeko Udal Hau-
teskundeen emaitzak errespeta-
tuz, zuri herriak emandako iritziak
bost axola!

Behin bakarrik, uztailaren
25ean ospatutako Udalbatzarre-
an, proposamen sendo bat egin ze-
nuen: Leaburu-Txaramako Uda-
letxean hauteskundeetako emai-
tzak kontuan hartuta Gipuzkoako
Foru Aldundira joan beharko zela
Gestora bat osatzeko esan zenuen
horretan. Dena den, berriz ere  ge-
zurretan ari zinen, esandako hitz
horiek ondoren, beharrezkoa izan
zenean, Diputazioan alegia, ukatu
baitzenituen. Bazenekien, ordea,
guk bezain ongi Diputazioko ardu-
radunak luzatu zuena: «zuen arte-
an adostasuna izanez gero 15 edo
20 eguneko epean Gestora osatuta
legoke».

Horrexegatik aspertu ginen ze-
haro egindako bileretan, batean
esandako hitzak hurrengoan uka-
tu egiten ziren eta.

Aipatzen duzu batzuetan gesto-

ra bat osatzeko ados geundela eta
besteetan 182.2 artikulua aplika-
tzearen alde azaltzen ginela. Hori
ere gezurra da: guk 182.2 artikulua
aplikatu nahi dugu, herriaren hitza
errespetatua izan dadin. Zuk, al-
diz, Espainiako legearen aitzakia-
rekin, ezinezkoa dela esanez, he-
rriaren borondatea bahitzen duzu.
Legearen aplikazioaz ari garela,
nola lortu duzu Belauntzako Uda-
leko Idazkaria izatea? Nolako opo-
saketak gainditu dituzu? Orain
ulertzen dugu zergatik ez zinen
aurkeztu Leaburu-Txaramako
Udaletxeko Idazkaria izateko
oposaketetara; izan ere, Gipuzko-
ako Foru Aldundiak (PNVk) ba-
zuelako zuretzako toki aproposa-
goa Belauntzako Udaletxean. Me-
sedeak ordaintzeko, agian. 

Bukatzeko, galdera bat luzatu
nahi genizuke: zergatik ez duzu
onartzen Udal Hauteskundeetan
EAE-ANV garaile izan dela Lea-
buru-Txaramako udalerrian?
Zergatik hainbesteko ahalegina
herriaren aurka joateko eta Leabu-
ru-Txaramako Udaletxean, Lizar-
tzan eta Ondarroan bezala, alkate
lapur bat izendatzeko?

Jakizu, ba, bide bakarra dago:
Herriaren hitza errespetatzea!
Joxe Martin, esaguzu, noiz izango
ditu herriak berak aukeratutako
ordezkariak udaletxean? Jar eza-
zu data.
Amalia Adurriaga Sarasola eta
EAE-ANVko gainerako
hautagaiak. Leaburu-Txarama.

GGutunak

Otaolaren aurkako ustezko
mehatsuaren kasua
LIZARTZA ]Espainiar albiste agen-
tzia batek zabaldu duenez, Auzite-
gi Nazionaleko Santiago Pedraz
epaileak Lizartzako bizilagun bat
inputatu bezala deklaratzera deitu
du azaroaren 20erako, asteartera-
ko. Ustez, lizartzarrak Regina Ota-
olari (PP) «hil egingo zara» esan
omen zion irailaren 7an, Otaola
eta bere alderdikideak Lizartzako
udaletxean Espainiako bandera
zintzilikatzen ari zirenean. Lizar-
tzako alkateak salaketa jarri zuen
Ertzaintzan, eta kasua zeraman
Tolosako epailea Auzitegi Nazio-
nalaren alde inhibitu zen, «gertae-
rak delitu terroristen barnean zeu-
delako». 

Mahai jokoen txapelketak
hasi dituzte Alkartasunan
ANOETA ]Alkartasuna biltokian
mahai jokoen txapelketak egiten
ari dira egun hauetan. Musean (
zortzi eta lau erregeetara), Tutean,
Punttuan, Eskoban, Seiko urrean,
Txintxonean eta dominoan ariko
dira. Sariak etzi banatuko dituzte
19:00etan; irabazleak eskualdeko
txapelketan ariko dira.

San Lorenzo 21eko
zozketaren saridunak
TOLOSALDEA ]Agenda 21 prozesua
pausoz pauso jarraituz, eta herri-
tarren parte-hartzea kontutan iza-
nik, San Lorenzo 21 osatzen duten
udalerrietan Ekintza Planak defini-
tzen ari dira une honetan. Hori dela
eta, bi pertsonentzat afari baten
zozketa antolatu berri dute herri
bakoitzean, herritarrek euren he-
rrian zein ekintza garatzea gusta-
tuko litzaieken proposamena luza-
tzeko aukera izan dutelarik. Sari-
dunak hauek izan dira: Belauntzan,
Pedro Juan Echave; Berastegin, Al-
fonso Vilar; Berrobin, Imanol Izagi-
rre eta Ibarran, Raquel Tome. Par-
te hartu dutenei eskerrak eman
dizkiete San Lorenzo 21etik. 

Ibarra areto futbol taldeak
garaipena lortu zuen 
IBARRA ] Ibarra Areto Futbol talde-
ak etxetik kanpo 3-5eko emaitza-
rekin Alcorioja gainditu zuen aste-
buruan. Ibartarrak 0-5 irabazten
jarri baziren ere, errioxarrek parti-
daren azken zatian hiru gol sartu
zituzten. Partidako protagonistak
ordea, epaileak izan ziren, «oso
gaizki» aritu baitziren. 

L Laburrak

›› EGITARAUA

Azaroak 15, gaur
]16:30.Muñagorri eskolan Idoia
Sanchez ipuin kontalaria. 

Azaroak 16, bihar
]21:30.Muñagorri eskolan dro-
gen prebentzioari buruzko hitzal-
dia, AGIPADen eskutik. 

Azaroak 17, etzi
]16:00.Mus Txapelketaren Fina-
la. 
]17:00.Muñagorri eskolan, Zer-
gatik bizi da txanogorritxoren amo-
na basoan?txontxongilo emanal-
dia.
]Ondoren.Txokolatada Urepele
Elkartean.
]22:00.Euskal zinema emanal-
dia, Muñagorri eskolan.

Azaroak 18, igandea
]11:00.Azoka egun guztian. Ar-
gazki rallyaren sari banaketa. 



Leitzako 12 txoko bildu ditu Pablo Feok egutegian.HITZA

Villa-Paulina etxe berriak egiteko bota zuten.HITZA

Sasaingo presari argazkia atera zion udaberriko egun batean.HITZA

Herriko hainbat txoko, egutegi batean
Leitza ›› Pablo Feok egin du
egutegia hirugarren urtez,
lehenengo bietan ateak
aukeratu zituen, aurten,
berriz, herriko txokoak

NAIARA GARZIA

Pablo Feok, urtero bezala, egute-
gia egin du herriko txokoetako 12
argazkirekin. Egutegia Maimur li-
burudendan dago salgai, eta 15

euro balio ditu. Hirugarren urtea
da Feok herriko egutegia egiten
duela; lehenengo bi urteetan he-
rriko ateak aukeratu zituen, aur-
ten, berriz, beste txoko batzuk au-
keratu ditu. «Ateak jendearentzat
nahiko aspergarriak bihurtu ziren,
niri ikaragarri gustatzen zaizkit,
baina joan den urtean ez zen hain-
beste saldu» dio Pablo Feok. «Ez
dut argazkiak aukeratzerakoan
gehiegi pentsatu, argazki asko di-
tut, eta hilabete bakoitzarekin zeri-

kusia duen irudia aukeratzen saia-
tu naiz, nahiz eta erlazio hori ez
den hain zehatza». 

Herriko txokoak
Udaletxea, Villa-Paulina, pilotale-
kua, piszinak, mendia... Hauek
dira, besteak beste, egutegian ikus
daitezkeen argazkiak. Pablo Feori
gehien gustatzen zaion argazkia
Sasaingo presarena da. «Kolorea
ikaragarri polita da. Laino askoko
egun bat zen, baina aldi berean oso

argitsua, udaberrian. Egun horre-
tako argazki gehiago baditut, baina
jendeak egutegiko argazkietan
jendea ikustea nahiago du , edo he-
rriko gauzak», dio Feok. «Villa-
Paulinarena, berriz, oso polita ze-
lako jarri dut. 2 urtetan ibili nin-
tzen etxe guztia atera nahian,
osorik. Azkenean programa bate-
kin argazkiak elkartzea lortu dut».
Aurten 50 kopia egin ditu eta hu-
rrengo urtean egutegia berriro egi-
nen duela azaldu du. «Dirua gal-

tzen ez dudan bitartean, gustura
egiten dut. Aurten prezio aldetik
lortu dudan merkeena egin dut». 

Beti kamara gainean
Pablo Feok beti kamera gainean
eramaten duela azaldu du. «Nik te-
lefono mugikorrik ez dut, horren
ordez kamara eramaten dut gaine-
an beti. Argazki politak ateratzeko
mementua harrapatu behar da eta
horretarako kamara gainean iza-
tea ezinbestekoa da».

Atsaureen kalejira antolatu nahi
dute 2008ko inauterietarako
Inauteriak ›› Herritar talde
baten eta Kultur Taldearen
ekimen honek garai bateko
inauterietako atsaureak
berreskuratzea du helburu

ERREDAKZIOA

Leitzako lagun talde batek Kultur
Taldearen laguntzarekin inaute-
rietako garai bateko atsaureak be-

rreskuratzeko lanean dihardu.
Oraingoz, 2008ko inauterietan ka-
lejira bat antolatu nahi dute eta 
herriaren erantzuna zein den iku-
si. 

Atsaureen kalejira
Kalejira zein egunetan eginen den
oraindik zehaztu gabe dago eta ho-
nen alde lanean diharduen herri-
tar taldeak herritarren proposa-
menak aintzat hartuko ditu. «Pro-

posamenak ongi etorriak izanen
dira», azaldu dute.

Kalejiran parte hartu nahi dute-
nek Karrape Irratira deitu behar
dute (948 61 09 14), eta kalejira zein
egunetan eta zein ordutan egin
nahiko luketen zehaztu (igande
arratsaldean, astelehen iluntzean,
astearte arratsaldean...).

Inauteriak baino lehen bilera
bat antolatuko da janzkeraz eta ka-
lejiraz hitz egiteko.

‘Bajo las estrellas’ filma
asteburuan ikusgai
Zinema ›› Alberto San Juan
eta Emma Suarez dira
protagonistak Felix
Viscarreten filmean eta
Lizarran kokatua dago

ERREDAKZIOA

Bihar eta igandean Felix Viscarret
zuzendariaren Bajo las estrellas fil-
ma botako dute Leitzako zineman.

Filma ostiralean botako dute,
22:30ean eta igandean, 19:30ean.

Fernando Aranbururen El
trompetista de la utopia liburuan
oinarritutako film honen protago-
nistak Alberto San Juan eta Emma
Suarez dira. Benito Lakuntza, ta-
bernari alferra eta jazz musikaria
egun batzuetarako bere jaioterrira
(Lizarrara) itzultzen denean
anaiaren neskalagunarekin egi-
nen du topo, eta bere alabarekin.

San Juan bezperako herri-afaria egiteko dena prest.HITZA

Leitzako udaletxea, zeru urdin eta zabala atzean duela.HITZA

HHilberriak

Egun batez ezagutu genuen Itxaso
Harrez gero egin gintuzun etxeko 

Eta guk sentitzen zaitugu familiako.
Irribarrea ahoan eta saskia besoan 

Mila esker egoteagatik alboan
Gordeko zaitugu goxo-goxo hondoan. 

Zurea da nerea, gurea da zurea, 
gurea bezala zainduko dugu zurea. ITSASO

2007ko azaroaren
15aMertxe, Pepi, Garbiñe eta Aitor, Ixiar eta Aitor,

Nerea eta Iñigo 

Ibai batzuk luzeak eta mantsoak dituk,
beste batzuk berriz murritzagoak, baina

indartsuak eta son handikoak. 

ITSASO
2007ko azaroaren
15a

Hire koadrilakoak

INAXIO LARRAÑAGA
GARMENDIA

Joan zaigu Inaxio,
Beste batzuei Xixio

Eta beste askori Joxe Inazio.
Guztiok deitzen genion, ordea,

Lagun.

ITSASO
2007ko azaroaren
15a

Itsasoko lagunak 

Zure irribarrea gogoan daukagu inoiz
ezingo dugu galdu

zu baitzara Itsasoren su eta garra 
gure taupaden indarra
kanpai hotsen hodarra.

INAXIO LARRAÑAGA
GARMENDIA 

INAXIO LARRAÑAGA
GARMENDIA



Hitzaldia
]Amezketa. Begiak, bizitzeko
leihoak'solasaldia izango da eta
begien zaintzaz arituko dira Ergo-
neko hirugarren adineko lokalean
18:00etan.
]Baliarrain. Finantzak eta zu. Ku-
txak zure zalantzak argituko ditu.
Diruaz, aurrikuspen planez, ase-
guruez eta kontuan hartu beharre-
ko kontuez galdetu daiteke. 
]Tolosa. Ume gorren gaur egungo
egoera derrigorrezko hezkuntzanhi-
tzaldia emango dute Kultur Etxean
19:30ean, Gorren Komunitatearen
IV. Sentsibilizazio Astearen 
baitan. 
]Tolosa. Ibon Artola Euskal He-
rria Sozialista aldizkariko kideak
Errusiako iraultzaren 90. urtemuga
hitzaldia emango du Oargi elkar-
tean 19:00etan, Elkartasuna Ame-
rika Latinako fabrika okupatuekin
kanpainaren barruan.

Deialdiak
]Tolosa. Babarrun pintxoaren
lehiaketa Zerkausian 17:00etatik
aurrera.
]Tolosa. Igandean Ferialekuan
egingo den XXI. Babarrun Lehiake-
ta Gastronomikoaren ondorengo
bazkarirako txartelak salgai daude
20 eurotan Gure Kaiola elkartean
19:30etik 21:00etara edo egun be-
rean ferialekuan 10:00etatik au-
rrera (Erreserbak: 607 672709 te-
lefonoan). Antolatzailea: Gure
Kaiola elkartea.
] Ikaztegieta. Ikaztegietako XVII.
Kros Herrikoia igandean 11:00etan
(10 km). Izen-ematea, www.herri-
krossa.com (6 euro) edo lasterke-
taren egunean 09:00etatik
10:30era bitartean (8 euro). Au-
rretik haurrentzat ere izango da
lasterketa, 10:45ean.

Zinema
]Tolosa. Luchino Visconti zuzen-
dari ospetsuaren Muerte en Vene-
cia filma emango dute Leidor are-
toan 19:15ean eta 21:45ean, zine-
forumak antolatuta. 1971ko
Canneseko Zinemaldian sari bere-
zia lortu zuen. 

›› GUARDIAKO FARMAZIAK
]Arribe. Garmendia, A. Kale Na-
gusia. 112.
] Irurtzun. Gastearena, M. Amaya
kalea. 112.
]Tolosa. Tolosa, M.I. Kale Nagu-
sia, 7. 943 670648.

HITZAK ez du bere gain hartzen
egunkarien adierazitako esanen
eta iritzien erantzunkizunik.

AAgenda

Zorionak!
Juan Bautista eta Manuela.
Diamantezko ezteiak. Lizartzan
ezkondu ziren 1974/11/15. Zorionak
zuen seme-alabak eta iloben partetik
ondo ospatu larunbatean.

AAgurrak

‹‹ Goiza Arratsaldea Tenperatura Bihar
2007-11-15

Eguraldia

›› 9°›› 3°

GOIZA EGUZKIA
ARRATS. EGUZKIA
BEROENA 6°
HOTZENA 2°

Argitaratzailea: Tolosa Herria Hedabideak S.L.
Lege Gordailua: SS-0398-03
Zuzendaria: Noelia Lataburu
Egoitza nagusia: Araba Etorbidea 5, atzea, Tolosa. 
Telefonoa: 943 65 56 95. Faxa: 943 65 00 18
Leitza. Herriko plaza, 1. 687 410 118 
E-posta: tolosaldean@tolosaldekohitza.info.
Webgunea: www.tolosaldekohitza.info

Zuzendariordea: Iñigo Terradillos. Kudeatzailea: Jon Mujika.
Publizitatea: 661 678 818 tolosaldean_publi@tolosaldekohitza.info.
Tolosa: 687 410 082-687 410 033. tolosa@tolosaldekohitza.info.
Villabona: 687 410 022. villabona-aiztondo @tolosaldekohitza.info.
Anoetaldea: 687 410 022. anoetaldea @tolosaldekohitza.info.
Ibarraldea: 687 410 032. ibarraldea @tolosaldekohitza.info.  
Alegialdea: 687 410 034. alegialdea @tolosaldekohitza.info.  
Leitzaldea: 687 410 118. leitzaldea @tolosaldekohitza.info.

‘Hitza’ diruz laguntzen duten erakundeak. Udalak: Aduna, Albiztur, Alegia, Alkiza, Altzo,
Amezketa, Anoeta, Areso, Asteasu, Baliarrain, Belauntza, Berastegi, Berrobi, Elduain,
Gaztelu, Ibarra, Ikaztegieta, Irura, Leaburu, Leitza, Lizartza, Orexa, Tolosa, Villabona, Zizurkil      

Hitza-ko bezeroen arreta zerbitzua (zalantzak argitzeko, harpidedun egiteko): 902 82 02 01

Tolosa Herria Hedabideak
S.L.ko kideak: 

Gipuzkoako
Foru
Aldundia 

Hitza-k Bai
Euskarari 

eta Tolosaldeko eta
Leitzaldeko beste 77 eragile

Ipuinak
kontatzen
ikasiz  
TOLOSA ] Ipuin kontaketa saioaz
gozatzeko aukera izan zuten atzo
etxeko txikienek eta baita hauen
gurasoek ere Errotako haur liburu-
tegian. 3 eta 6 urte bitarteko hau-
rrentzat zuzendua zegoen saioa
eskaini zuen Miriam Mendoza
ipuin kontalariak, eta saioa hone-
tara gaztetxoen gurasoak ere gon-
bidatu nahi zituzten. Honen helbu-
rua ondorengoa izan zen, «etxean
umeei ipuinak nola kontatu ikas-
tea». Gurasoek nahiz haurrek
ederki igaro zuten. ESTI EZEIZA


